
Abstrak: Kajian ini bertujuan untuk mengenal pasti hubungan antara kepuasan kerja dengan 

kualiti perkhidmatan dalaman dikalangan staf Majlis Sukan Negeri-Negeri di Malaysia. 

Responden kajian ini telah dipilih menggunakan kaedah persampelan berperingkat yang 

terdiri daripada 155 orang staf Majlis Sukan Negeri-Negeri di Malaysia. Kajian ini 

merupakan kajian kuantitatif bukan eksperimen yang menggunakan instrumen soal selidik. 

Data kajian dianalisis menggunakan perisian Statistical Package for Social Sciences (SPSS) 

versi 20. Kepuasan kerja dan kualiti perkhidmatan dalaman adalah pada tahap yang tinggi. 

Terdapat hubungan positif yang tinggi dan sangat kuat serta signifikan antara kepuasan kerja 

dengan kualiti perkhidmatan dalaman. Dapatan kajian menunjukkan bahawa dengan adanya 

kajian ini maka pihak pengurusan dapat menfokuskan kepada elemen atau aspek kepuasan 

kerja yang diyakini mampu mempengaruhi kualiti perkhidmatan dalaman dalam sesebuah 

organisasi dan juga prestasi sesebuah organisasi tersebut. 

 

Kata Kunci: Kepuasan Kerja, Kualiti Perkhidmatan Dalaman, Majlis Sukan Negeri 

 

Abstract: This study aimed to identify the relationship between job satisfactions with quality 

of internal services among staff State Sports Council in Malaysia. Respondents were selected 

using a staged sampling consisting of 155 Majlis Sukan Negeri-Negeri Malaysia staff. This 

research is non-experimental quantitative research using survey instruments. Data analyzed 

using Statistical Package for Social Sciences (SPSS) version 20. Job satisfaction and quality 

of service is at a high level. There was positive and very strong significant relationship 

between job satisfaction with internal service quality. The findings show the management can 

focus on elements or aspects of job satisfaction, which is believed capable of affecting the 

quality of internal services in an organization as well as the performance of the organization. 

 

Keyords: Job Satisfaction, The Quality Of Internal Services, The State Sports Council 

___________________________________________________________________________ 

 

Pengenalan 

Kebanyakkan organisasi akan bersaing untuk memberikan perkhidmatan yang berkualiti 

tinggi bagi meningkatkan prestasi organisasi mereka (Porsoltani & Iraji, 2012). Perkhidmatan 

dalaman merujuk kepada perkhidmatan yang diberikan kepada pekerja manakala 

perkhidmatan yang diberikan kepada pelanggan pula dikenali sebagai perkhidmatan luar. 

Perkhidmatan konsisten disediakan untuk memenuhi jangkaan pengguna (Ghorbani, 2014).  

 

Aspek penting dalam kualiti perkhidmatan dalaman adalah untuk melihat bagaimana pekerja 

divisyen menyediakan perkhidmatan kepada rakan-rakan mereka kerana kualiti perkhidmatan 

dalaman dan memberi kesan kepada kepuasan kerja (Zhen You, 2003). Meng Xia (2003) 

dalam kajiannya menegaskan bahawa perkhidmatan dalaman yang berkualiti tinggi akan 

meningkatkan kepuasan pekerja, yang secara tidak langsung akan mewujudkan kepuasan 

pelanggan luaran dan meningkatkan prestasi organisasi. Liang Wang (2010) percaya bahawa 

dengan memberi tumpuan kepada kualiti perkhidmatan dalaman, ianya merupakan titik 

permulaan bagi kepuasan pelanggan, pihak berkepentingan, dan pelanggan luaran seterusnya 

meningkatkan prestasi organisasi.  

 

Sebelum menumpukan perhatian kepada pasaran luaran dan pelanggan, sesebuah organisasi 

tersebut perlu memfokuskan diri mereka sebagai pasaran dalaman dan pekerja sebagai 

pelanggan dalaman (Barnes & Morris, 2000). Perhatian terhadap intra-organisasi dapat 

memberikan impak terhadap kepuasan pelanggan dalaman dan luaran yang akan mungkin 

menjamin kejayaan sesebuah organisasi. Perkhidmatan dalaman juga merupakan elemen 

yang membantu dalam mencapai perkhidmatan luaran yang berkualiti tinggi. Oleh itu, kualiti 

perkhidmatan dalaman ini perlu dikaji keberkesannya khususnya dalam bidang sukan 

(Amirtash & Mozaffari, 2012). 

 

Yue Xia (2009) melaporkan bahawa kualiti perkhidmatan dalaman dan kepuasan pelanggan 

dalaman menyumbang kepada kepuasan pelanggan luaran, yang akhirnya mempengaruhi 

pertumbuhan organisasi dan keuntungan. Chelladuraie (2003) turut menyatakan bahawa 

perkhidmatan dalaman yang ditawarkan kepada pekerja juga boleh mempengaruhi kualiti 

perkhidmatan yang ditawarkan kepada pelanggan luar, justeru memberi kesan ketara kepada 

prestasi organisasi.  Oleh itu, pengurusan sumber manusia perlu mempunyai strategi yang 

mampan untuk menghasilkan pekerja yang cemerlang kerana ia merujuk kepada cara dan 

pendekatan yang digunakan oleh organisasi untuk mengurus dan mengawal aktiviti yang 

berkaitan dengan sumber manusia dalam organisasi agar selari dan mencapai matlamat 

organisasi (Faridahwati et al., 2006). 

Penyataan Masalah 

Pengarah dalam bidang sukan lazimnya memahami bahawa perkhidmatan yang berkualiti dan 

kepuasan pelanggan merupakan kunci kepada kejayaan sesebuah organisasi (Chelladurai, 

2003). Oleh itu, kajian lanjut untuk mengenalpasti sama ada kepuasan kerja merupakan salah 

satu faktor yang mempunyai hubungan dengan kualiti perkhidmatan dalaman bagi organisasi 

Majlis Sukan Negeri perlu dilaksanakan. Hal ini kerana, berdasarkan ulasan daripada latar 

belakang kajian, dapat dilihat bahawa kualiti perkhidmatan dalaman dan kepuasan kerja 

adalah elemen penting yang wujud dan saling berinteraksi dalam organisasi sukan untuk 

membentuk sebuah organisasi yang efisien dari segi perkhidmatan lantas meningkatkan 

prestasi sesebuah organisasi tersebut. 

 

Antara faktor lain yang mendorong pengkaji untuk mengkaji pembolehubah ini adalah, 

Ramseook-Munhurrun et al., (2010) dalam kajiannya mendapati bahawa kebanyakkan 

perkhidmatan awam gagal untuk memenuhi harapan dan keperluan pelanggan. Selain itu, Die 

Xie (2005) turut menegaskan bahawa lazimnya organisasi sukan hanya berusaha untuk 

menilai kualiti perkhidmatan dari sudut pandangan pelanggan luaran sahaja tetapi tidak 

melihat kepada kualiti perkhidmatan dalaman dan interaksi antara pekerja. Keadaan ini 

adalah amat membimbangkan khususnya bagi perkhidmatan awam yang menyediakan 

perkhidmatan kepada pelanggan kerana kualiti perkhidmatan yang lemah akan 

mempengaruhi kepercayaan pelanggan dan jumlah pelanggan luaran justeru secara tidak 

langsung akan menggangu prestasi sesebuah organisasi tersebut. 

Berdasarkan permasalahan ini, ianya telah mendorong pengkaji untuk meneliti dan 

melaksanakan kajian untuk menerangkan hubungan dan faktor yang mempengaruhi kualiti 

perkhidmatan dalaman dalam organisasi Majlis Sukan Negeri agar kualiti dan prestasi 

organisasi tersebut dapat dipertingkatkan dan mutu organisasi sukan adalah pada tahap yang 

lebih baik. 

 

Objektif Kajian 

Kajian ini bertujuan untuk mengkaji hubungan antara kepuasan kerja dengan kualiti 

perkhidmatan dalaman staf Majlis Sukan Negeri-negeri di Malaysia. Objektif kajian ini 

adalah untuk: 

i. Mengenal pasti tahap kepuasan kerja staf di Majlis Sukan Negeri-negeri di Malaysia. 

ii. Mengenal pasti tahap kualiti perkhidmatan dalaman staf di Majlis Sukan Negeri- 

negeri di Malaysia. 

iii. Mengenal pasti hubungan antara kepuasan kerja dengan kualiti perkhidmatan dalaman  

di majlis Sukan Negeri-negeri di Malaysia. 

 

Hipotesis Nol 

Ho1:  Tidak terdapat hubungan yang signifikan antara kepuasan kerja dengan kualiti 

 perkhidmatan  dalaman. 

 

Kajian Literatur 

 

Kepuasan Kerja 

Kepuasan kerja dapat didefinisikan sebagai penzahiran rasa seronok, selesa, dan tenteram 

atau perasaan positif yang terhasil daripada pengalaman kerja atau suatu sikap yang terhasil 

daripada kepuasan emosi individu terhadap pekerjaannya (Fatimah Affendi, 2014). Menurut 

Lee et al., (2007), kepuasan kerja boleh digunakan sebagai penilaian yang luas terhadap sikap 

penerimaan keseluruhan pekerja dalam sesebuah organisasi, kepuasan dan keseronokan 

pekerja dalam perlaksanaan kerja mereka. 

Kepuasan kerja ini juga melibatkan perasaan positif atau negatif seseorang terhadap 

pekerjaannya. Kepuasan kerja merujuk kepada tahap kepuasan pekerja dalam kalangan 

organisasi ini terhadap pekerjaan dan persekitaran kerja mereka (Fatimah Affendi, 2014). 

 

Kajian lanjutan yang dibuat ke atas kepuasan kerja terhadap organisasi adalah perlu dan 

antara faktor yang patut dipertimbangkan dalam pelaksanaan kajian ini adalah faktor dalaman 

seperti autonomi, penghargaan dan tanggungjawab. Manakala, antara faktor luaran yang 

harus dipertimbangkan adalah persekitaran fizikal, penyeliaan, waktu bekerja dan upah. 

Kedua-dua aspek ini harus memenuhi jangkaan dan keperluan individu dalam mencapai 

kepuasan kerja dalam organisasi. 

 

Kualiti Perkhidmatan Dalaman 

Frederick dan Mukesh (2001) menjelaskan kualiti perkhidmatan dalaman adalah merujuk 

kepada persekitaran dalaman berdasarkan kesedaran untuk memberi sokongan dalam 

kalangan pekerja dan kakitangan sokongan termasuk pengurusan dan lain-lain dalam 

penyediaan perkhidmatan sokongan. Konsep kualiti perkhidmatan dalaman dalam kajian ini 

adalah dicirikan daripada sikap manusia antara satu sama lain dan cara individu berkhidmat 

antara satu sama lain di dalam sesebuah organisasi. Menurut Large dan Konig (2009), kualiti 

perkhidmatan dalaman merupakan pra syarat untuk prestasi keseluruhan syarikat. 

 

Kualiti perkhidmatan dalaman ini merupakan diskripsi kerja yang jelas untuk meningkatkan 

kesedaran staf terhadap isu kualiti, prodiktiviti, kepuasan pelanggan dan kepercayaan 

terhadap perkhidmatan sesebuah organisasi tersebut (Gotzami dan Tsiotras, 2002). Oleh itu 

aspek ini perlu ditiitkberatkan oleh sesebuah organisasi yang menitikberatkan mutu 

perkhidmatan kerana dipercayai kualiti perkhidmatan dalaman ini mampu meningkatakan 

operasi dalaman syarikat dan mutu komunikasi bagi pelanggan dalaman serta luaran.  

 

Hallowell & Schlesinger dan Zornitsky (1996) mencadangkan bahawa kualiti perkhidmatan 

dalaman adalah berkait rapat dengan kualiti perkhidmatan pelanggan. Dapatan kajian ini turut 

menyokong tanggapan bahawa kepuasan kerja dikaitan dengan kepuasan kerja terhadap 

kualiti perkhidmatan dalaman berbanding kepuasan terhadap upah dan faedah.  

  

Kepuasan Kerja

Pay

Promotion

Supervision

Fringe Benefits

Contingent rewards

Operating Procedures

Coworkers

Nature of Work

Communication

Kualiti Perkhidmatan Dalaman

Roles and Responsibility

Service Competency

Communication

Resolution

Alignment

 
  

Rajah 1: Hubungan Antara Kepuasan Kerja Dengan Kualiti Perkhidmatan Dalaman 

Kepuasan Kerja dan Kualiti Perkhidmatan Dalaman 

Para pengkaji kini mendapati bahawa transformasi corak pemikiran organisasi kini lebih peka 

terhadap kualiti perkhidmatan yang disediakan. Perkara ini khususnya difokuskan melalui 

pekerja dengan menganggap pekerja sebagai pelanggan dalam sesebuah organisasi tersebut. 

Oleh itu aspek seperti kepuasan kerja yang juga berkait rapat dengan kualiti perkhidmatan 

dalaman juga telah dibincangkan oleh pengkaji terdahulu seperti Gilbert, 2000; 

Gunawardane, 2009; Hallowell, Schlesinger, & Zornitsky, 1996; Heskett, Sasser, & 

Schlesinger, 1997; Jun & Cai, 2010; Kuei, 1999; Marshall, Baker, & Finn, 1998; Miguel, 

Salomi, & Abackerli, 2006b; Pantouvakis, 2011.  

 

Beberapa kajian emperikal telah membuktikan bahawa terdapat hubungan yang positif antara 

kualiti perkhidmatan dalaman dengan kepuasan kerja (Back, Lee, & Abbott, 2011; 

Panjakajornsak, 2012; Pantouvakis, 2011). Menurut MCManus, Keeling dan Paice (2004), 

dengan menyediakan kualiti perkhidmatan yang berkualiti kepada pelanggan dalaman iaitu 

pekerja mampu mempengaruhi kepuasan kerja yang akhirnya juga akan membawa kepada 

keberkesanan dan kecekapan serta kualiti kerja. 

 

Keupayaan berkhidmat seseorang pekerja bergantung kepada kualiti proses dalaman, sumber 

yang ada dan juga pengiktirafan (Newman, Maylor & Chansarkar, 2001). Perkara ini 

mempengaruhi kepuasan kerja pekerja dan secara tidak langsung juga memberi kesan kepada 

kerelaan seseorang pekerja tersebut untuk terus kekal dalam sesebuah organisasi tersebut 

dalam jangka masa yang panjang dan kualiti perkhidmatan yang ditawarkan. Dalam masa 

yang sama perkara ini turut akan mempengaruhi kepuasan pelanggan luaran yang menerima 

perkhidmatan yang ditawarkan serta keuntungan serta keberkesanan sesebuah organisasi 

tersebut.  

 

Daud (2010) yang mendapati bahawa gaji juga turut mempengaruhi tahap kepuasan kerja ahli 

organisasi. Semakin tinggi gaji yang diterima, maka semakin tinggi tahap kepuasan kerja 

seseorang itu kerana terdapat perkaitan antara sistem ganjaran dan pencapaian individu 

(Yusoff, 2012). Ganjaran merupakan pemangkin untuk menggalakkan individu terus 

berusaha bekerja dengan lebih bersemangat dan lebih baik serta membuatkan diri seseorang 

itu dihargai dan merasa kewujudannya serta hasil kerjanya diiktiraf oleh organisasi disamping 

sebagai tanda sokongan organisasi kepada pekerjanya. Sokongan daripada organisasi sangat 

perlu kerana ianya dapat meningkatkan kepuasan kerja pekerja (Adey & Bahari, 2010). 

 

Kepuasan kerja adalah peramal yang penting bagi kedua-dua individu dan prestasi organisasi. 

Kajian empirikal menunjukkan bahawa kepuasan kerja yang tinggi menyumbang kepada 

tahap komitmen organisasi, kepuasan hidup dan penglibatan kerja yang lebih baik (Lok dan 

Crawford, 2004). Kepuasan kerja yang tinggi juga mampu mengurangkan ketidakhadiran, 

niat perolehan, tekanan kerja dan pembuangan pekerja (Griffin et al., 2010; Sagie, 1998). 

Keadaan ini secara tidak langsung turut mempengaruhi kualiti perkhidmatan dalaman dalam 

sesebuah organisasi. Kesimpulannya, dapatan kajian lepas kukuh membuktikan bahawa 

kepuasan kerja ini mampu memberi impak kepada para pekerja untuk bekerja dengan lebih 

gigih dan positif dan dalam masa yang sama juga akan mempengaruhi prestasi organisasi.  

 

Metodologi Kajian 

Kajian ini merupakan kajian yang berbentuk kuantitatif bukan eksperimen yang 

menggunakan instrument soal selidik. Soal selidik yang digunakan adalah berdasarkan 

instrument Job satisfaction survey (JSS) yang diubahsuai daripada Spector (1994) dan soal 

selidik Internal Service quality scale (INTQUAL) oleh Caruana dan Pitt (1997 diubahsuai 

oleh Cook, 2004). Skala likert 7 mata digunakan untuk setiap item soal selidik. Kajian ini 

telah dilaksanakan di Majlis Sukan Negeri-negeri di Malaysia dengan saiz populasi kajian 

seramai 249 orang staf Majlis Sukan Negeri-negeri di Malaysia yang bergred S19 dan ke atas 

sahaja. Bagi memenuhi tujuan persampelan rawak kelompok ini, rumus Krejcie dan Morgan 

(1970) telah digunakan sebagai dasar untuk melihat jumlah sampel iaitu menerusi jumlah 

populasi kajian. Menurut rumus tersebut, saiz sample adalah dalam lingkungan 148-152 

orang responden. Jumlah populasi yang pengkaji gunakan adalah seramai 155 orang. 

 

Dapatan Kajian 

 

Kepuasan Kerja dan Kualiti Perkhidmatan Dalaman Staf Majlis Sukan Negeri-

negeri di Malaysia 

Jadual 1.0 menunjukkan analisis dan huraian ringkas demografi responden. Demografi 

responden dalam kajian ini melibatkan beberapa aspek seperti jantina, umur dan tahun 

pengalaman bekerja.  

 

Jadual 1: Taburan Demografi Responden Staff Majlis Sukan Negeri-Negeri Bergred 

S19 Dan Ke Atas. 

 

Ciri-ciri responden Frekunsi Peratusan (%) 

Jantina   

Perempuan 75 48.4% 

Lelaki 80 51.6% 

Umur   

30 tahun dan ke bawah 70 45.2% 

31-40 tahun 47 30.3% 

41-50 tahun 31 20.0% 

51 tahun dan ke atas. 7 4.5% 

Tahun Pengalaman Bekerja   

Kurang daripada 1 tahun 26 16.8% 

1-5 tahun 45 29.0% 

5-10 tahun 51 32.9% 

10 tahun ke atas 33 21.3% 

 

 

Jadual 2.0 menunjukkan keputusan skor min bagi kepuasan kerja (min = 5.80) dan kualiti 

perkhidmatan dalaman (min = 5.91) di Majlis Sukan Negeri-negeri di Malaysia. Skor min ini 

menunjukkan bahawa ianya berada pada tahap yang tinggi. 

 

Jadual 2: Keputusan Skor Min Bagi Setiap Variable Kajian 

 

 N Minimum Maximum Min Sisihan 

Piawai 

Kepuasan Kerja 155 5.06 6.53 5.8030 .27382 

Kualiti Perkhidmatan 

Dalaman 
155 5.05 6.57 5.9115 .27158 

 

Hubungan antara Kepuasan Kerja dengan Kualiti Perkhidmatan Dalaman 

Jadual 3.0 menunjukkan Pekali Korelasi Pearson bagi hubungan antara kepuasan kerja 

dengan kualiti perkhidmatan dalaman adalah r = .817. Ini menunjukkan bahawa terdapat 

hubungan positif yang sangat kuat dan sangat signifikan antara kepuasan kerja dengan kualiti 

perkhidmatan dalaman staf Majlis Sukan Negeri-negeri di Malaysia. Keputusan Ujian 

Korelasi Pearson adalah, r (155) = .817, p < .01. Oleh itu, Ho1, Tidak terdapat hubungan 

yang signifikan antara kepuasan kerja dengan kualiti perkhidmatan dalaman adalah ditolak. 

 

Jadual 3: Hubungan Antara Budaya Pembelajaran Organisasi Dengan Kualiti 

Perkhidmatan Dalaman 

 

 

 

Kualiti Perkhidmatan 

Dalaman 

Budaya Pembelajaran 

Organisasi 

Kualiti Perkhidmatan 

Dalaman 

Korelasi Pearson 1 .817** 

Sig. (2-tailed)  .000 

N 155 155 

Budaya Pembelajaran 

Organisasi 

Korelasi Pearson .817** 1 

Sig. (2-tailed) .000  

N 155 155 

**. P<0.01  

 

Perbincangan  

Dapatan statistik diskriptif menunjukkan bahawa kepuasan kerja dan kualiti perkhidmatan 

dalaman masing- masing mempunyai tahap yang tinggi. Melalui kajian ini didapati bahawa 

tahap kepuasan kerja dan kualiti perkhidmatan dalaman adalah pada tahap yang tinggi iaitu 

masing-masing mempunyai nilai min 5.80 dan 5.91. Ini justeru membuktikan bahawa 

pemboleh ubah ini perlu dikaji dengan lebih mendalam kerana dikenalpasti mempunyai 

hubungan saling interaksi. Berdasarkan kajian lalu, di Malaysia masih kurang lagi kajian 

yang mengkaji pemboleh ubah ini khususnya dalam organisasi sukan. 

 

Hasil dapatan analisis hubungan antara faktor kepuasan kerja dengan kualiti perkhidmatan 

dalaman menunjukkan bahawa terdapat hubungan yang signifikan pada tahap yang kuat dan 

positif. Ini membuktikan bahawa faktor kepuasan kerja ini mempunyai perkaitan yang sangat 

kuat (r = 0.817, p = 0.00) dengan kualiti perkhidmatan dalaman. Keadaan ini adalah selari 

dengan dapatan Conduit dan Mavondo (2001) yang mana menunjukkan bahawa terdapat 

hubungan yang positif antara kualiti perkhidmatan dalaman dengan kepuasan kerja. Menurut 

kajian tersebut, pengekalan pelanggan dalam sesebuah organisasi adalah berkait rapat dengan 

kepuasan kerja yang dipengaruhi oleh tahap kualiti perkhidmatan yang disediakan oleh unit 

dalaman dalam sesebuah organisasi tersebut. 

 

Selain daripada itu, Billy et al., (2006) dalam kajiannya dari sektor yang berbeza iaitu industri 

perhotelan antarabangsa juga mendapati bahawa aspek kepuasan kerja ini mampu 

mempengaruhi kualiti perkhidmatan dalaman dalam sesebuah organisasi tersebut. Ini secara 

tidak langsung membuktikan bahawa terdapat korelasi yang signifikan antara kepuasan kerja 

dengan kuaiti perkhidmatan dalaman. Untuk mengukuhkan lagi dapatan ini, kajian yang 

dilaksanakan oleh Ostroff (1992) mengenalpasti bahawa staf organisasi yang mempunyai 

kepuasan kerja yang tinggi lazimnya cenderung untuk lebih bersifat efektif justeru 

menbentuk kualiti perkhidmatan dalaman dan luaran yang lebih baik. Dalam kajian literatur 

bagi perkhidmatan pemasaran pula, kebanyakkan pengkaji mendapati dapatan yang 

menyokong pandangan bahawa organisasi yang menyediakan kualiti perkhidmatan dalaman 

yang baik kepada pelanggan dalaman pada umumnya berjaya dan kepuasan kerja juga dapat 

menghasilkan peningkatan dalam prestasi organisasi. 



 

126 

 

 

Gould-Williams (2003) dalam kajiannya menyatakan bahwa apabila staf sesebuah organisasi 

bekerja dengan tekun dan mempunyai prestasi yang cemerlang, maka prestasi sesebuah 

organisasi akan dipengaruhi secara positif. Keadaan ini turut disokong oleh kajian terdahulu 

yang dikaji oleh beberapa pengkaji yang turut mendapati bahawa terdapat korelasi yang 

positif antara kepuasan kerja dengan prestasi organisasi (Chan et al., 2000; Chandrasekar, 

2011; Ellinger et al., 2002; Harter, Schmidt, & Hayes, 2002; Huselid, 1995; Koys, 2001; 

Schneider, Hanges, Smith, & Salvaggio, 2003; Zohir, 2007). Hal ini kerana, Harter et al., 

(2002) mendapati korelasi positif antara penglibatan kepuasan kerja dan prestasi organisasi 

lazimnya diukur dengan produktiviti, keuntungan, perolehan pekerja, dan kepuasan 

pelanggan. Oleh itu, implikasi dapatan kajian menunjukkan bahawa dengan adanya kajian ini 

maka pihak pengurusan dalam sesebuah organisasi dapat lebih menfokuskan kepada elemen 

atau aspek yang akan mempengaruhi kepuasan kerja staf agar kualiti perkhidmatan dalaman 

adalah dalam keadaan yang terkawal justeru mempengaruhi peningkatan prestasi dalam 

sesebuah organisasi. 

 

Kesimpulan 

Kepuasan kerja dalam sesebuah organisasi dan kualiti perkhidmatan dalaman adalah sangat 

penting dan signifikan dengan keadaan tempat kerja pada masa kini tidak kira sama ada 

dalam sektor sukan atau bukan sukan. Hal ini kerana dengan meneliti faktor kepuasan kerja 

dan kualiti perkhidmatan dalaman ini, para pengkaji dan pihak pengurusan sumber manusia 

dalam sesebuah organisasi dapat memahami fungsi untuk menyokong perubahan kepada 

sesebuah organisasi bagi mendapatkan ganjaran yang diperoleh daripada pelaburan 

seterusnya menyumbang kepada perkembangan sesebuah organisasi tersebut. Oleh itu, 

pegawai sumber manusia dan individu yang bertanggungjawab khususnya pemimpin bagi 

sesebuah organisasi sukan tersebut perlu lebih peka dengan faktor yang akan mempengaruhi 

faktor kepuasan kerja dan kualiti perkhidmatan dalaman ini agar dapat melihat semula dasar 

dan keperluan sesebuah organisasi untuk memantapkan lagi sistem pengurusan dengan 

menitikberatkan faktor-faktor peramal yang dikaji agar kualiti perkhidmatan dalaman dapat 

diperbaiki dan dipertingkatkan. 

 

Secara kesimpulannya, aspek kepuasan kerja dalam kalangan staf khususnya Majlis Sukan 

Negeri perlu dikaji dengan lebih terperinci kerana aspek ini merupakan salah satu aspek 

psikologi yang mampu mempengaruhi peningkatan kualiti perkhidmatan dalaman sesebuah 

organisasi. Kepuasan kerja dipercayai mempunyai hubung kait dengan tingkah laku 

seseorang individu dalam sesebuah organisasi. Oleh itu, bagi meningkatkan kepuasan kerja 

staf dalam Majlis Sukan Negeri, maka pihak pengurusan organisasi perlu memberi perhatian 

kepada aspek yang akan mempengaruhi kepuasan kerja ini agar dapat membuat 

penambahbaikan untuk menghasilkan tahap hubungan yang lebih positif antara kepuasan 

pekerja dengan kualiti perkhidmatan dalaman dalam sesebuah organisasi tersebut bagi 

menyumbang kepada keuntungan dan kejayaan jangka masa panjang sesebuah organisasi. 

